MAIKANO A AMMAN LE THULAGANYO YA TIRAGATSO
Kopano ya boditšhabatšhaba ya bolesome le bongwe ya Borulaganyi Jwa Komiti ya Ditheo Tsa puso Tsa Thotloetso le Tshireletso ya Ditshwanelo tsa Batho e ne e tshwerwe kwa Amman, Jordan ka 5-7 Ngwanatsele 2012, mme e ne e rulagantswe ke Setheo sa Puso sa Ditshwanelo Tsa Batho sa Jordan [Jordan National Centre  for Human Rights (JNCHR)], ka tirisano mmogo le Kantoro ya Mokhomishenara Mogolo wa Ditshwanelo Tsa Batho [High Commissioner for Human Rights (OHCHR)] le Borulaganyi Jwa Komiti ya Ditheo Tsa Puso Tsa Thotloetso le Tshireletso ya Ditshwanelo Tsa Batho (ICC). Maitlhomo magolo a Kopano eno e ne e le “Ditshwanelo tsa batho ba basadi le basetsana: Go rotloetsa tekatekano ya bong: Seabe sa ditheo tsa puso tsa ditshwanelo tsa batho.”

Ditheo Tsa Puso Tsa Ditshwanelo Tsa Batho [National Human Rights Institutions (NHRIs)] di boletse fa di leboga JNCHR ka thulaganyo e ntle le kamogelo e e molemo e ba e itemogetseng yone. Gape batsayakarolo ba lebogile OHCHR, ICC, le Foramo ya Asia Pacific ya ditheo Tsa puso tsa ditshwanelo Tsa botho ka seabe sa bone mo go rulaganyeng kopano e. Mme ba lebogile thata motlotlegi Kgosi Abdullah II bin Al-Hussein ka kemonokeng ya gagwe mo kopanong e, ee ileng ya bulwa ke motlotlegi tonakgolo wa Jordan. Mo godimo, ba ile ba amogela dipuo tse di neetsweng ke Motlatsa mokhomishenara mogolo wa ditshwanelo tsa botho, Poresidente wa lekgotla la ditshwanelo tsa  botho le dibuidigolo tse dingwe, go akaretsa leloko la komiti ya phediso ya kgethololo kgatlhanong le basadi [Committee on the Elimination of Discrimination against Women (CEDAW)] le modulasetilo wa setlhopha sa UN se se dirang ka kgethololo kgatlhanong le basadi ba ba dirang ka molao, mmogo le seabe se ba nnileng le sone go tswela tsa di-NHRI go tswa kwa dikgaolong tsotlhe. Seabe sa mekgatlho ya UN, e akaretsang mokgatlho o o tlhokomelang bana ka madi wa lekgotla la ditšhaba tse di kopaneng [United Nations Children’s Fund (UNICEF)], Mokgatlho o o tlhokomelang matlole a baagi wa Lekgotla la ditšhaba tse di kopaneng [United Nations Population Fund (UNFPA)], le mokgatlho wa tekatekano ya bong le Matlafatso ya basadi ya lekgotla la ditšhaba tse di kopaneng [UN Entity for Gender Equality and the Empowerment of Women (UN Women)] le sone se ile sa amogelwa.

Mekgatlho e e seng ya puso go ralala lefatshe e nnile le seabe se se botlhokwa thata mo kopanong, go akaretsa le Paakanyo kopano ya foramo ya NGO le ya maitlhomo, e e nonotshitseng dipuisano mo kopanong.

Kopano ya boditšhabtšhaba ya bolesome le bongwe e amogetse maitlamo aga Amman le thulaganyo ya tiragatso. Dithulaganyo tsa tiragatso tsa kgaolo, tse di tlhalositsweng sentle ke ditlhopha tsa kgaolo tsa NHRI kwa kopanong, di gatisistwe mo tokomaneng ya maitlhomo le thulaganyo ya tiragatso. kgatiso ya dintlha tse di botlhokwa tse di tlhomamisang ditshwanelo tsa basadi le basetsana le yone e tsentswe mo tokomaneng ya maitlhomo le thulaganyo ya tiragatso.












MAITLAMO A AMMAN
Batsayakarolo ba ile ba dumalana gore ditshwanelo tsa basadi le basetsana ke ditshwanelo tsa botho, tse di tlhomamisitsweng mo ditumalanong tsa ditshwanelo tsa batho. Ditshwanelo tse tsa botho di akaretsa ditshwanelo tsa polotiki, selegae, ikonomi, loago le tsa setso. Le fa gone maitlhomo a a dirilwe, ditshwanelo tsa batho ba basadi le basetsana ba le dibilione di gateletswe kgotsa di amogilwe.

Batsayakarolo ba ile ba gatelela go se kgaoganeng le go golagana ga ditshwanelo tsa batho, mme ba lemoga gore mefuta e e farologaneng ya kgatelelo ya ditshwanelo tsa batho ba basadi e na le kgolagano le maemo a a tlhomologileng, ditlhoko le ditshwanelo tsa basetsana. Khumanego le go tlhoka tekatekano ke dilo tse di tlhomologileng tse di oketsang tlhaselo ya kgethololo, tlala le tirisodikgoka ka ntlha ya bong. Dithulaganyo tsa gore banna e nne ditlhogo, dithulaganyo le ditlhopho tsa ikonomi ka kakaretso di nyenyefatsa botshelo le seabe sa basadi, ba gape e leng bone ba sotlegang ka selekanyo se segolo ka ntlha ya dintwa, thubakanyo, botlhoka tiro le go thapiwa mo mafelong a a kotsi. Ditlhopho tseno di ama nako, boitekanelo le pabalesego ya basadi le basetsana ka tsela e e sa siamang, mme basadi le basetsana ke bone ba ba utlwang manokonoko a dikgato tse di gagametseng tse di akaretsang go fokodiwa ga tekanyetsokabo ya ditirelo tsa setšhaba, jaaka boitekanelo, thuto le pabalesego ya loago. Selo se se maswe thata ka mathata a tsa madi mo lefatsheng lotlhe le mo nageng ke gore a ama thata batho ba ba humanegileng, ba bontsi jwa bone e leng basadi le basetsana.

Go ya ka maitlamo a bone a go sireletsa ditshwanelo tsa batho ba basadi le basetsana, jaaka a le mo meloametheong ya kaedi ya kgwebo le Ditshwanelo tsa botho ya UN, dipuso le makgotla a a farologaneng a na le maikarabelo a go dira gore mekgatlho e e gatelelang ditshwanelo tsa botho e bonwe molato.

Batsayakarolo ba lemogile gore go santse go na le basadi ba le bantsi thata ba ba sotlegang mefuta e le mentsi e e nyalanang le kgethololo, le gore go na le basadi bangwe ba ba leng mo kotsing ka tsela e e kgethegileng ba ba akaretsang: basadi ba ba mo ditlhopheng tse dinnye tsa batho, basadi ba ba dulang ko magaeng, basadi ba e leng ditlogolwana tsa ma Afrika, basadi ba  batshabi le ba ba tlositsweng mo magaeng a bone, basadi ba batswakwantle, basadi ba ba tshelang mo metseselageng le mo metseng e e kgakala, basadi ba ba tshelang mo khumanegong e e feteletseng, basadi ba ba mo ditheong kgotsa mo dikgolegelong, basadi ba ba nang le bogole, basadi ba bagodi, batlholagadi, basadi ba ba tshelang mo mafelong a dintwa kgotsa a a tswang ntweng, basadi ba ba tlhaotsweng ka ntlha ya seemo sa bone sa HIV, tiriso ya dikgoka kwa gae, bagwebi ba mmele, le/kgotsa bong, basadi ba ba itlhabang ka diritibatsi kgotsa ba ba ikaegileng ka diritibatsi ka tsela nngwe, le basadi ba e leng batswasetlhabelo ba go rekisiwa ga batho.

Ditshwanelo tsa batho ba basadi le basetsana di tlhalositswe sentle mo ditumalanong tse dintsi tse di farologaneng tsa boditšhabatšhaba, mo maitlhomong le maikemisetso a dipolotiki mo dikarolong tsa boditšhabatšhaba, tsa dikgaolo le tsa dipuso. Di-NHRI di gateletse gore go botlhokwa thata gore dipuso di tsenye tirisong ka botlalo le ka bonako maikemisetso le maitlhomo a a amogetsweng.









Di-NHRI tse di kopaneng di dumalane ka melaotheo le dikarolo tsa tiragatso tse di latelang:

1. Go baya kwa pele le go anamisa ditshwanelo tsa batho ba basadi le basetsana, mmogo le tekatekanyo ya bong mo dikarolong tsotlhe tsa togamaano, ditsamaiso, dipholisi, dithulaganyo le ditiragatso ka boikaelelo jwa go nna le botserenganyi jo bo nnelang ruri jo bo fitlhelelang tekatekano ya bong. Se se tla akaretsa go tlhabolola le go tsenya tirisong thapiso ya maloko le bathapi ba NHRI ya tekatekano ya bong le go sekaseka dithulaganyo tsa mo gare ka boikaelelo jwa go fitlhelela tekatekano ya bong mo dikarolong tsotlhe tsa tiro ya bone, go akaretsa le go tlhomamisa gore mafelo a tiro a NHRI ga a na tlhokofatso ya tlhakanelodikobo, thubakanyo kgotsa go kgerisiwa. Fa go tlhokega, di-NHRI di tshwanetse go kopa thusa ya setegeniki go tswa kwa mekgatlhong e e kgethegileng ya UN, ICC, dikomiti tsa borulaganyi tsa kgaolo kgotsa kwa ditheong tse dingwe tse di emang maiteko a nokeng;

2. Go matlafatsa tirisano mmogo gareng ga mafapa a NHRI, a ditshwanelo tsa basadi le basetsana fa a le gone, kgotsa fa go tlhokega, a dirisane le ditheo tse di kgethegileng mo nageng tse di dirang ka dikgang tse le go buisana le mekgatlho le batsayakarolo mo karolong ya puso, kgaolo le boditšhabatšhaba, e e akaretsang mekgatlho ya badiri, mekgatlho ya UN, batsayakarolo ba e seng ba puso, mekgatlho ya setšhaba, le mekgatlho ya puso ya kgaolo le ya naga, go rotloetsa le go sireletsa ditshwanelo tsa batho ba basadi le basetsana mmogo le tekatekano ya bong;

3. Go baya dipuso leitlho gore di diragatse maitlhomo a tsone a ditshwanelo tsa batho le gore, mo taelo ya NHRI e letlang gone, batsayakarolo ba e seng ba puso ba ikobele melao ya ditshwanelo tsa botho, go akaretsa le e e tsamaisanang le ditshwanelo tsa batho ba basadi le basetsana mmogo le tekatekano ya bong. Di-NHRI di tshwanetse go tshegetsa maiteko a a tlhomamisang gore ditshwanelo tsa basadi di ikobelwa go ya ka molao, kgotsa ditshwanelo tsa bone di lekana le tsa banna. Di tshwanetse go lemoga gore seno se ka tlhoka gore go tsewe dikgato tse di kgethegileng le tshwaro e e farologaneng. Maiteko a a ka nna a akaretsa gore ditshwanelo tsa batho ba basadi le basetsana mmogo le tekatekano ya bong di akarediwa mo dithulaganyong tsa tiragatso tsa ditshwanelo tsa batho tsa puso, le melao le dipholisi tse di amegang. Lefelo la tiragatso la Beijing le dikarolo tsa lone tse di le lesome le bobedi tse di tshwenyang thata di tshwanetse go dirisiwa jaaka dikai tsago tlhatlhoba tiragatso ya puso go tlhomamisa ditshwanelo tsa basadi le basetsana;

4. Go tsibogela, go dira dipatlisiso le go batlisisa ditatofatso tsa kgatelelo ya ditshwanelo tsa batho ba basadi le basetsana, go akaretsa mefuta yotlhe ya kgethololo kgatlhanong le basadi le basetsana, tirisodikgoka ka ntlha ya bong, kgatelelo ya ditshwanelo tsa ikonomi, loago le setso, kgatelelo ya ditshwanelo tsa go tsala le kgethololo mo botshelong jo bo mo matlhong a botlhe le botshelo jwa sepolotiki, le go lemoga mathata a a ka tsweletsang dikgatelelo tseno. Dipatlisiso le dipego tse di tshwanetseng go felela ka dikakanyo tse di yang kwa Pusong go e thusa go fitlhelela maitlhomo a yone a go tlhomamisa ditshwanelo tsa batho ba basadi le basetsana, le go lwa kgatlhanong le go se otlhaiwe;

5. Go tsereganya phitlhelelo ya tshiamiso go basadi le basetsana, go akaretsa tharabololo ya tshamaiso le e e seng ya tshiamiso, go ya ka taelo ya bone;

6. Kwa di-NHRI di nang le dithata tsa boatlhodi gone, di a dirise ka botlalo go thusa basadi le basetsana ba batswasetlhabelo le gore di tlhotlheletse gore go tsewe dikgato tsa tsamaiso kgotsa tsa boatlhodi jwa bokebekwa kgatlhanong le batlolamolao;

7. Go rotloetsa temogo ya ditshwanelo tsa batho ba basadi le basetsana, go akaretsa le e e bonwang mo CEDAW, kgolagano ya boditšhabatšhaba kaga ditshwanelo tsa baagi le tsa dipolotiki, kgolagano ya boditšhabatšhaba kaga ditshwanelo tsa ikonomi, setšhaba le setso, kopano ya ditshwanelo tsa bana, kopano ya ditshwanelo tsa batho ba ba nang le bogole, le melao le ditekanyetso tse dingwe tsa ditshwanelo tsa batho, gore e tsenngwe mo molaong le dipholisi tsa naga;

8. Go rotloetsa gore dipelaelo tsa ditumalano tse di jaaka tseno di gogelwe morago ka boikaelelo jwa go nonotsha go tsenngwa tirisong ga ditumalano tsotlhe tsa ditshwanelo tsa batho;

9. Go baya leitlho le go rotloetsa go tsenngwa tirisong ga dikakantsho tsa tumalano le ditsamaiso tse di kgethegileng tse di dirilweng ke mekgatlho, maitlhomo a mekgatlho e e golaganeng ya UN, go akaretsa Kokoanotheomolao, Lekgotla la ditshwanelo tsa batho, khomishene ya seemo sa basadi (UN CSW) le khomishene ya botho le tlhabololo, le dikakantsho tse di amogetsweng ke dipuso go ya ka poeletso ya nako le nako ya lefatshe l     otlhe [Universal Periodic Review (UPR)];

10. Go dira le basireletsi ba dishwanelo tsa batho tsa basadi, le go naya tlhokomelo e e kgethegileng mo dikgatelelong tsa bong tse di rileng tse basireletsi ba ditshwanelo tsa batho ba itemogelelang tsone ka go bo fela e le basadi, kgotsa ka ntlha ya mabaka a a rileng a ba a sireletsang a a amanang le bong, le go rotloetsa phitlhelelo ya tharabololo ya dikgetsi tsa kgatelelo;

11. Go nonotsha dikamano tse di rulagantsweng le mekgatlho ya UN e e jaaka UN Women, UNDP, UNICEF, UNFPA, le OHCHR go nonotsha tirisano mmogo le di-NHRI le bokgoni jwa tsone, gore e rotloetse le go sireletsa ka tsela e e molemo ditshwanelo tsa batho ba basadi le basetsana;



12. Go nna le thuto, thotloetso le ditiro tse di tlhagisang ka ditshwanelo tsa batho ba basadi le basetsana, tekatekano ya bong le melao e e amegang ya boditšhabatšhaba. Tlhokomelo e e kgethegileng e tshwanetse go bewa mo go fediseng tlhaolele, mmogo le ditiro tsa setso le tsotlhe tse di theilweng mo kgopolong ya go nyenyefatsa kgotsa go godisa bong jo bo le bongwe mo go jo bongwe, kgotsa kgopolo ya seabe sa banna le basadi se se lebiwang ka letlhakore le le lengwe fela. Di-NHRI di tla dira ka natla go tlosa kgopolo e e phoso e e ka ga basadi le basetsana fa ba ipuelela ka nako ya fa ditshwanelo tsa bone di gatakiwa;

13. Go tlhama dikaedi mo go tlhokegang, tse di amanang le ditshwanelo tsa batho ba basadi le basetsana, le go baya Puso leitlho gore e dirisa dikaedi tseno;

14. Go baya leitlho le go dira le batho le mekgatlho ya ditheo tsa poraefete le tse e seng tsa puso go tlhomamisa gore ga ba kgetholole kgatlhanong le basadi le basetsana;

15. Go baya ditiro tsa kgwebo leitlho, go simolola ka tsa selegae go ya go fitlha lefatsheng lotlhe, le go bega ditlamorago dipe tse di botlhoko tse di amang basadi le basetsana gore ba se ka ba itumelela ditshwanelo tsa bone tsa batho;

16. Go baya kwa pele le go rotloetsa ditshwanelo tsa batho ba basadi le basetsana mmogo le tekatekano ya bong ka go dirisana le ditheo tsotlhe tsa boditšhabatšhaba le tsa kgaolo tsa ditshwanelo tsa batho, le go nna le seabe mo ditsamaisong tsa lefatshe lotlhe tse di jaaka thulaganyo ya tlhabololo morago ga 2015 le go ya pele, Poeletso ya Lefatshe Lotlhe ya ICPD Morago ga 2014 le go ya Pele, Lefelo la Tiragatso la Beijing, le Thulaganyo ya Tiragatso ya Vienna;

17. Go rotloetsa Dipuso go baya ditshwanelo tsa batho kwa pele, go akaretsa ditshwanelo tsa basadi le basetsana, mo ditirong tsa tsone le ditheo tsa boditšhabatšhaba tsa madi le kgwebo, le mo dipuisanong tsa tsone mo ditumalanong tsa boditšhabatšhaba mo dikarolong tseno.

THULAGANYO YA TIRAGATSO YA AMMAN
Komiti ya Borulaganyi ya Kopano eno e ile ya tlhopha ditlhogo tse di tla sekasekwa, tse di neng di emela dikgang tse tota di amang tiro ya di-HRI mo dikgaolong tsotlhe. Batlakopanong ba ile ba dumalana le dintlha tse di latelang tsa tiragatso mo ditlhogong tseno, tse di-NHRI di tla di bayang kwa pele mo dingwageng di le lesome tse di tlang, le go ya pele:

Di-NHRI le Botsayakarolo Jwa Basadi mo Dipolotiking le mo Setšhabeng

1. Go buelela gore go tlosiwe melao epe fela ya tlhaolele e e thibelang bokgoni jwa basadi jwa go nna le seabe mo ditirong tsa setšhaba le tsa dipolotiki;

2. Go rotloetsa dikgato, tse di akaretsang thuto le go tsenngwa tirisong ga melao le ditiro, go fedisa ditlwaelo le dithibelo tsa loago le setso, le go leba dilo ka letlhakore le le lengwe, tse di kgobang basadi marapo kgotsa di ba thibela go dirisa tshwanelo ya bone ya go bouta kgotsa go nna le seabe mo ditsamaisong tsa setšhaba, kagiso le tsa dipolotiki;

3. Go thusa kgotsa go tshegetsa basadi ba ba lebaneng le dithibelo tsa loago le ikonomi, tse di dirang gore ba se ka ba nna le seabe mo setšhabeng le mo dipolotiking – dithibelo tse di jaaka go sa itse go bala, khumanego, le dikgoreletsi tsa go tsamaya ga basadi ba gololesegile – e le gore dithibelo tseno di tlosiwe;

4. Go kgothaletsa kamogelo ya dikgato tse di kgethegileng tsa nakwana tse di tlhomamisang gore basadi ba na le kemedi e e kgotsofatsang ya bontlhopheng mo pusong ya bokhuduthamaga, lekgotlhatheomolao le ya tshiamiso, mme ba dirisana le mekgatlho ya dipolotiki go amogela dikgato tse di ntle tsa go tshegetsa basadi ba ba oketsegileng ba e leng bontlhopheng;

5. Go kgothaletsa dikgato tse di tlhomamisang gore maikutlo a basetsana a a kaga boitekanelo jwa bone a a reediwa;

Di-NHRI le Ditshwanelo Tsa Basadi Tsa Ikonomi le Loago

6. Go baya leitlho le go bega kafa Dipuso di ikobelang maitlamo a tsone a go tlotla, go sireletsa le go diragatsa ditshwanelo tsa basadi tsa ikonomi, loago le setso, le go tlhomamisa gore ga ba tlhaolwe fa ba dirisa ditshwanelo tseno tsa bone. Go tshwanetse ga tlhokomelwa thata tlhomamisego ya gore basadi ba itumelela ditshwanelo tsa bone tsa ikonomi, loago le tsa setso go akantswe ka dikgato tse di gagametseng le dikgato tse dingwe tse di tsibogelang mathata a tsa madi;

7. Go tshegetsa maiteko a go sekaseka Dipuso fa e le gore di dirisa dirisiwa tsotlhe tse di nang le tsone mo kgatelongpele ya go fitlhelela ditshwanelo tsa basadi tsa ikonomi, loago le tsa setso ka go kgothaletsa Puso go akanyetsa bong mo ditogamaanong tsa yone, le mo ditekanyetsokabong tsa ditshwanelo tsa batho le tsa bong. Di-NHRI di tshwanetse go naya Dipalamente diphitlhelelo tse di bonweng mo dipatlisisong, gore di thuse ka go dirwa ga ditshwetso tsa tekanyetsokabo ya Dipalamente le tse di rotloetsang tiriso ya tekanyetsokabo ya ditshwanelo tsa batho le tsa bong;



8. Go baya leitlho le go sekaseka melao, dipholisi le ditekanyetsokabo tsa setšhaba, go akaretsa ikonomi ka kakaretso le dipholisi tsa go gweba, mmogo le ditsela tsa go fokotsa khumanego, dithulaganyo tsa baagi le dithulaganyo tse dingwe tse di ikaeletseng go fitlhelela Maitlamo le Mekgele ya Mileniamo, le go buisana le mekgatlho e e matshawanedi ka boikaelelo jwa go rotloetsa gore go tlosiwe dithebolelo tse di kgethololang kgotsa tse di amang basadi ka tsela e e kgethololang, le go rotloetsa gore go tsewe dikgato tse di tshwanetseng, fa go tlhokega le ka nako e go tlhokegang ka yone;

9. Go okamela thapiso ya babueledi, basekisi, baatlhodi, maloko a palamente le badiredipuso, kaga ditshwanelo tsa basadi tsa ikonomi, loago le setso;

10. Go tshegetsa le go okamela phitlhelelo ya tharabololo e e thusang batsadi ba ba itemogetseng go gatakiwa ga ditshwanelo tsa bone tsa ikonomi, loago le setso, le go kgothaletsa tshiamiso ya ditshwanelo tsa ikonomi, loago le setso mo dinageng tse di e tlhokang;

11. Go dira matsholo a tlhagiso a a rutang basadi ka ditshwanelo tsa bone le ka dilo tse di ka ba thusang go bona ditshwanelo tsa ikonomi, loago le setso;

12. Go tshegetsa maiteko a go baya leitlho tlhabololo ya dithulaganyo tsa thuso go tlhomamisa gore ga di na kgethololo kgatlhanong le basadi kgotsa ga di ba solegele molemo, le gore di baya kwa pele phitlhelelo ya tekatekano ya bong le ditshwanelo tsa batho ba basadi le basetsana;

13. Go baya leitlho kgotsa go tshegetsa maiteko a go ela tlhoko ditshwanelo tsa basadi tsa go bona tiro e e siameng, go akaretsa le go bona lotseno lo lo tekatekano le go bona tshono e e lekanekaneng ya thuto, thapiso le tlhabololo ya boporofeshenale, mmogo le go tlhomamisa boitekanelo, pabalesego le botsogo jwa basadi mo mafelong otlhe a tiro;

14. Go baya leitlho le go tshegetsa maiteko a go ela tlhoko ditiro tse di dirilweng ke basadi mme ba sa bona tuelo, le go akantsha gore basadi ba ba nang le maikarabelo a go tlhokomela batho ba bangwe ba tshegediwe, jaaka go tlhomamisa tlhokomelo ya bana e e kgotsofatsang, malatsi a go ikhutsa a botsadi le thulaganyo ya go nna le nako ya tiro e e fetofetogang gareng ga tse dingwe, mme ka nako e e tshwanang go rotloediwa tekatekano ya ditiro tse di dirwang kwa gae;

Di-NHRI le Tirisodikgoka Kgatlhanong le Basadi le Basetsana

15. Go kgothaletsa le go thusa ka go kokoanya bosupi (sekai, tshedimosetso, dipotsolotso, dipatlisiso) jo bo kaga mofuta, bogolo, lebaka le ditlamorago tsa mefuta yotlhe ya tirisodikgoka ka ntlha ya bong, le ka ga dikgato tse di nang le matswela a go thibela le go rarabolola mathata a tirisodikgoka ka ntlha ya bong;

16. Go rotloetsa le go tshegetsa kamogelo ya melao e e kgatlhanong le tirisodikgoka mo gae le mo lapeng, tshotlakako ya tlhakanelodikobo le mefuta yotlhe tirisodikgoka ka ntlha ya bong, go ya ka melao ya boditšhabatšhaba ya ditshwanelo tsa batho;
17. Go tshegetsa kamogelo ya Dithulaganyo Tsa Tiragatso Tsa Naga tse di mekamekanang le tirisodikgoka kgatlhanong le basadi, tse di akaretsang gore thebolelo ya Dithulaganyo Tsa Tiragatso Tsa Naga e tlhatlhobiwe le go elwa tlhoko ka tsela e e ikemetseng;

18. Fa taelo e letla, go thapisa badiredi ba tshiamiso le ba molao, bomankge ba tsa kalafi, le badiredi ba bangwe ba setšhaba, kafa ba tshwanetse go tsibogela tirisodikgoka kgatlhanong le basadi, go tlhoka tekatekano ga bong, le ditshwanelo tsa batho ba basadi ka gone;

19. Go rotloetsa dikgato, tse di akaratseng go otlhaya, go thibela le dikgato tse di thusang go sireletsa basadi le basetsana kgatlhanong le go rekisiwa, le go sotlwa ka ditsela tsotlhe tsa tlhakanelodikobo;

20. Go thusa basadi le basetsana ba e leng batswasetlhabelo go bona tsamaiso le tsela ya go isa ngongorego, go akaretsa le go bona phimola keledi le go tlhomamisa gore dithata tsa boatlhodi tsa di-NHRI di a dirisiwa go rarabolola dingongorego tsa tirisodikgoka kgatlhanong le basadi le basetsana;

21. Go tlhabolola dithulaganyo tse di thibelang le tse di lwantshanang le go tlhorontshiwa ka tsa tlhakanelodikobo, le dikgato tsa go sireletsa basadi kgatlhanong le go tlhorontshiwa ka tsa tlhakanelodikobo le mefuta e mengwe ya tirisodikgoka ka ntlha ya bong mo mafelong a tiro, dikolong, kgotsa mo ditheong tse dingwe tse di jaaka dikgolegelo;

22. Go tlhama kgotsa go tshegetsa ditirelo tse di lekaneng tse di tlhokegang thata tse di thusang batswasetlhabelo ba tirisodikgoka mo gae le mo lapeng, ba tshotlakako ya tlhakanelodikobo le mefuta e mengwe ya tirisodikgoka ka ntlha ya bong, go akaretsa batshabi, badiredi ba tsa kalafi ba ba thapisitsweng ka tsela e e kgethegileng, ditirelo tsa phodiso, kgakololo le tsa semolao, le go tlhomamisa gore ditirelo tseno di fitlhelelwa segolobogolo ke basadi ba ba tswang mo ditlhopheng tsa batho tse di gateletsweng;

23. Go rotloetsa go tsenngwa tirisong ga Bukana e e tlhabolotsweng ya Dithulaganyo le Dikgato Tse di ka Tsewang go Fedisa Tirisodikgoka Kgatlhanong le Basadi ka Thibelo ya Bosenyi le Tshiamiso ya Bokebekwa, mmogo le Melao ya Tshwaro ya Basadi ba Bagolegwa le Dikgato Tse Dingwe Ntle le go Tshwara Basadi ba ba Dirileng Molato (Melao ya Bangkok);

24. Go tlhama le go tshegetsa dikgato tsa go mekamekana le dikgatelelo tsa ditshwanelo tsa batho tse di itemogelelwang ke basadi mo maemong a mo go one go lowang ka dibetsa, segolobogolo mo tshotlakakong ya tlhakanelodikobo, le gore batlolamolao ba bonwe molato;

Di-NHRI le Ditshwanelo Tsa Basadi Tsa Boitekanelo le Tsalo

25. Go sireletsa le go rotloetsa ditshwanelo tsa tsalo kwantle ga go kgethololwa. Go lemoga ditshwanelo tsa tsalo go akaretsa tshwanelo ya go nna le boitekanelo jwa tlhakanelodikobo le tsalo jwa maemo a a kwa godimo a a ka kgonegang, tshwanelo ya gore botlhe ba ba amegang ba kgone go itlhophela ka kgololesego le ka tsela e e nang le boikarabelo palo ya bana le nako e ba batlang go nna le bone ka yone, le mo dikgannyeng tsa ditshwetso tsa tlhakanelodikobo, le go nna le tshedimosetso le bokgoni jwa go dira jalo kwantle ga kgethololo, tirisodikgoka kgotsa pateletso, jaaka go tlhalositswe mo Lefelong la Tiragatso la Beijing le mo Thulaganyong ya Tiragatso ya Kopano ya Boditšhabatšhaba ya Baagi le Tlhabololo.
26. Go kgothaletsa le go thusa ka go kokoanya bosupi (sekai, tshedimosetso, dipotsolotso, dipatlisiso) malebana le go dirisa ditshwanelo tsa tsalo le tshwanelo ya boitekanelo jwa tlhakanelodikobo le tsalo, go akaretsa dikgetsi tsa kgethololo tse di ikobelwang go ya ka molao le go fitlhelela tshedimosetso le ditirelo tsa boitekanelo jwa tlhakanelodikobo le tsalo, go patelediwa go tswala popelo, go patelediwa go ntsha mpa, go nyadisiwa ga bana, go patelediwa mo tsena mo lenyalong, go rupisa/go sega dirwe tsa sesadi, tlhopho e e kgethololang ya tlhakanelodikobo, le mekgwa e mengwe e e kotsi;

27. Go sekaseka melao ya naga le melao ya botsamaisi e e amanang le ditshwanelo tsa tsalo e e jaaka e e okametseng lelapa, boitekanelo jwa tlhakanelodikobo le tsalo, go akaretsa le melao e e kgethololang kgotsa e e gatelelang bokgoni jwa go fitlhelela ditirelo tsa boitekanelo tsa tlhakanelodikobo le tsalo, mmogo le go ntsha dikakantsho tse di ka thusang Dipuso go diragatsa maitlamo a one a ditshwanelo tsa batho;

28. Go rotloetsa dikgato tse di tlhomamisang phitlhelelo ya tshedimosetso le ditirelo tse di siameng tsa tlhakanelodikobo le tsalo, le go tlosa dilo tse di thibelang phitlhelelo e eno, le go tshegetsa mekgwa ya go bona batlolamolao molato, go dirisiwa melao le go bona tharabololo fa e le maitlamo a a dirilweng ga a diragadiwa;

Gape Kopano eno e ile ya dira tumalano ya gore ICC e tshwanetse:

29. Go dira nako mo dikopanongkakaretso tsa yone tsa ngwaga le ngwaga go sekaseka seabe sa di-NHRI mo go rotloetseng le go sireletsa ditshwanelo tsa batho;

30. Go rotloetsa tirisano mmogo ya dikarolo tse di farologaneng tsa di-NHRI jaaka e le patlafalo ya Melaometheo ya Paris, e e akanyetsang seemo sa bong, lotso, le setlhopha sa batho, e e leng karolo ya komitipotlana ya yone fa e ne e kwadisiwa. Seno se akaretsa, ka sekai, go tlhomamisa gore go na le kemedi e e tekatekano le go nna le seabe ga basadi mo NHRI;

31. Go tswelela e buelela seemo sa ntlhantlha se se ikemetseng sa go nna le seabe mo di-NHRI kwa UN CSW, jaaka e kgothalediwa ke Maitlamo a Khansele ya Ditshwanelo Tsa Batho ya UN ya 20/14, mme e kgothaletsa ICC, dikomiti tsa borulaganyi tsa yone tsa NHRI, le gore di-NHRI di ile tsa kopana, mmogo le dipuso tsa tsone fa go ne go ka tlhokega, kwa kopanong ya bo57 ya CSW (4 go ya go 15 Mopitlwe 2013) e e neng e tlhomile mogopolo mo ‘Go fediseng le go thibela mefuta yotlhe ya tirisodikgoka kgatlhanong le basadi le basetsana;

Gape di-NHRI di ka nna tsa tsaya dikgato tse di latelang:

32. Go tsenya tirisong dithulaganyo tsa tiragatso tsa kgaolo ya NHRI tsa go rotloetsa le go sireletsa ditshwanelo tsa batho ba basadi le basetsana, go dirisiwa Maitlamo a Amman le Thulaganyo ya Tiragatso jaaka kaedi, mme gape go dirisiwa maitlhomo le ditiro tse di rileng tsa kgaolo tse di begilweng kwa dikopanong tsa kgaolo tsa NHRI le kwa dikopanong tsa ICC;

33. Go ranola Maitlamo le Thulaganyo ya Tiragatso eno mo dipuong tsa selegae le go e phasalatsa gongwe le gongwe ka dikopano tsa babegadikgang, diwebosaete le mekgatlho ya setšhab le ka mekgwa e mengwe go tlhomamisa gore setšhaba sotlhe se itsisiwe ka Maitlamo ano;

34. Go rulaganya dikopano tsa naga tse di akaretsang batsayakarolo le balekane botlhe ba ba amegang go sekaseka dintlha tsa Kopano le dikgato tse di tla tsewang go tsenya tirisong Thulaganyo ya Tiragatso ya Amman mo nageng.


MAMETLELELO 1
DINTLHA TSA BOTLHOKWA TSE DI AMANANG LE DITSHWANELO TSA BATHO BA BASADI LE BASETSANA

Ditumalano tsa Boditšhabatšhaba
· Kgolagano ya Boditšhabatšhaba Kaga Ditshwanelo Tsa Baagi le Tsa Dipolotiki 
· Kgolagano ya Boditšhabatšhaba Kaga Ditshwanelo Tsa Ikonomi, Setšhaba le Setso
· Kopano ya go Fedisa mefuta yotlhe ya Kgethololo Kgatlhanong le Basadi 
· Kopano ya Ditshwanelo Tsa Bana
· Kopano ya Ditshwanelo Tsa Batho ba ba Nang le Bogole
· Tumalano ya Roma Kaga Kgotlatshekelo ya Bosenyi ya Boditšhabatšhaba
· Taelo ya go Thibela, go Fokotsa le go Otlhaya go Gweba ka Batho Segolobogolo Basadi le Bana, e e tlatseletsang Kopano ya Lekgotla la Ditšhaba Tse di Kopaneng kgatlhanong le Bosenyi jo bo Rulagantsweng jwa Boditšhabatšhaba

Ditumalano tsa kgaolo tsa ditshwanelo tsa batho
· Tumalano ya Afrika ya Ditshwanelo Tsa Botho le Tsa Batho, le Taelo ya Ditshwanelo Tsa Basadi mo Afrika (Taelo ya Maputo)
· Kopano ya Amerika ya Ditshwanelo Tsa Batho, le Kopano ya Dinaga tsa Amerika ya Thibelo, Kotlhao le go Tlosiwa ga Tirisodikgoka Kgatlhanong le Basadi
· Tumalano ya Arab ya Ditshwanelo Tsa Batho
· Kopano ya Yuropa ya Ditshwanelo Tsa Batho, le Kopano ya Lekgotla la Yuropa ya go Thibela le go Lwa Kgatlhanong le Tirisodikgoka ya Basadi le ya Kwa Gae

Dikopano Tsa ILO
· Kopano ya Lotseno lo lo Tekatekano, 1951 (No. 100)
· Kopano ya Kgethololo (Bothapi le Tiro), 1958 (No. 111)
· Kopano ya Maikarabelo a Badiri ba ba Nang le Malapa, 1981 (No. 156)
· Kopano ya Batho ba Selegae le ba Morafe, 1989 (No. 169)
· Kopano e e Malebana le Tiro ya Nakwana (No 175)
· Kopano ya Tshireletso ya Tiro ka Nako ya go Belega, 2000 (No. 183)
· Kopano ya Badiri ba Selegae, 2011 (No. 189)

Maitlamo a Boditšhabatšhaba le Maikemisetso a Dipolotiki
· Maitlamo a Vienna le Thulaganyo ya Tiragatso
· Maitlamo ya Cairo le Thulaganyo ya Tiragatso
· Maitlamo a Beijing le Thulaganyo ya Tiragatso
· Maitlamo a Mileniamo

Maitlamo a Lekgotla la Polokesego
· 1325 kaga basading, kagiso le pabalesego
· 1820, 1888 le 1960 kaga tirisodikgoka ya tlhakanelodikobo mo kgotlhang
· 1889 kaga seabe sa basadi morago ga kgotlhang le tsosolo
